
E, desgrazià! so ben che i dì de festa,

     Co el vien dabasso tra le trombe e i viva

     E i lo pianta sul trono in prospetiva

     Vestio de bianco e col treregno in testa,



So che in fondo de l'anima se desta

     Tuto l'oror de la so vita, priva

     De la beatà libertà nativa

     Che ralegrava le canizie onesta.



Povareto! So mi, che dir lo posso,

     Come ghe pesa su le spale el manto

     Co'l benedise el popolo comosso;



Come, al sentir dei alealuia el canto,

     Soto le zogie che ghe splende adosso,

     Ne l'anema no 'l gà che strazio e pianto!







El pianto che recorda amaramente

     L'alba del dì che nasse a l'orizonte,

     El sol che indora i culmini del monte

     E madura le spighe al pian fiorente.



Quanto tempo passà! E ghe torna in mente

     L'aria fina che lo basava in fronte,

     L'acqua che susurava soto al ponte

     E le campane che sonava lente.



De pensier in pensier, l'anema vinta,

     Come in un quadro che la vista incanta.

     La vita del passà ghe apàr depinta.



E el rivede la mama morta e pianta,

     Che nel Signor sà indormenzà convinta

     De retrovarlo in ciel, povara santa!

